QUŞÇU OĞLU
İş Aparan -Məhmməd Hüsen Sədiq

من بو سفره واريرام ، دورلو متاعلار آلماغا،

تكبرلوگو ترك ائديب، سالوسلوغو سالماغا.
حرص و هواني ترك ائتديم، أرنلر دئديگين دوتدوم،

اسير نفسيم دگيلم، گلميشم پوربار اولماغا.
سولطان شهرينه واريرام، صرافينا يالواريرام،

تؤ كموشم خورده فروشلوق، لعل ايلن گؤوهر آلماغا.
من بو جمين غلامييام، هر نه دئسه‌لرحاليام،

خواجه‌مدن بويروق اولوبدور، گلميشم دفتر آلماغا.
كعبه‌ي سيرره واريرام طوافِ يكسر آلماغا.
قوشچواوغلويام، بنده‌يم، گليب جمه فرماندايام،

كعبه‌ي سيرره واريرام طوافِ يكسر آلماغا.

يارنلريم  گلين واراليم شاها،

صبح و شام يالواراق قديم آللاها.
پيرلر پيرليك اوسته، داعوا ائتديلر،

پيرها بينياميندير، كئچدي گوواها.
دوخسان مين غلاما نظر ائيله‌دي،

داود دليل اولدو، سالدي بوراها.
ايزيني ايزله‌دي عمّانه دالدي،

اؤزونو گؤرستدي دريادا ماها.
يارنلرائشيدينقوشچو اوغلوندان،

يار دري قيبله دير، گلين طوافا.

بيرگون اولا، سولطانيميز خان اولا،

جمله عالم حؤكمونه فرمان اولا.
بارگاهين قورا زمين اُوزونه،

چوخ اينانميانلار با ايمان اولا.
بير اؤزون گؤرسه‌ده اهل توحيده،

ناگاهدان بارچا‌سي  اورامان اولا.
اصل اصله گئده، وصل ده وصله،

نيم روز قاليب، صاحبِ ميدان اولا.
زمستاني وئره اول گرميانه،

ياووقدور پيرين قوولو بيان اولا.
ارنلر بويونا بيچيلدي خلعت،

بير نئچه‌سي قاليب نمايان اولا.
يارلارا گون دوغا، اولمايا آخشام،

بوگونده دردلرينه درمان اولا.
كيمي يوكون دوتموش اولا رحمتدن،

كيمي سي قاپودا بي سامان اولا.
قوشچو اوغلو دئيير: ييغيلين ياران،

ياريم ساعات قاليبدير ديوان  اولا!

پادشاهيم بير شهر سالميش ايكي جاهان آرسيندا،

باخديقجا ديدار گؤرونور او شهرين هر پاراسيندا،

بيزده او شه‌هره وارديق، ياپيلي  كؤنوللر گؤردوك،

بيز اؤزوموزده ياپيلديق كؤنونللرين آراسيندا.
توپراق اولوبان النديك، پالچيق اولوب يوغورلانديق،

كرپيچ اولوبان هؤرولدوك او شهرين ديوارسيندا.
شه‌هردن اوخلار آتيلير، آتيليب جانا باتيلير،

دورلو متاعلارساتيلير، او شهرين بازاراسيندا.
اوستادينا داش يوندورور، شاگيردينه ايش قانديرير،

آللاهين آدين آنديرير او داشين هر پاراسيندا.
عاقيل اولان يوخو آنلار، جاهيل اولان اونو دانلار،

خواجه‌م قولو چيخار بانلار او شهرين ميناراسيندا.
گئتديم گؤردوم گئرچكلري ، آسلانيب خاك درينه،

كاشكي من ده آسلانايديم اوگئرچكلر آراسيندا.
شه‌هر دئديگين گول ايميش، نه داش ايميش، نه گيل ايميش،

قوشچو اوغلو بيرقول ايميش گئرچك قوللار آراسيندا.

بيزي، يارب! يارستاندان آييرما،

ياريني دين و ايماندان آييرما.
باغين گولدور، من اونون بولبولويم،

بولبولونو گولوستاندان آييرما.
اؤردگين يئري گؤل، گؤلسوز ديريلمز،

اؤردگي گؤلدن ياباندان  آييرما!
باليغن يئري سو، سوسوز ديريلمز،

باليغي سودان- عمّاندان آييرما.
آري نين يئري شان، شانسيز ديريلمز،

ايلاهيم! آريني شاندان آييرما.
جئيرانين يئري چؤل، چؤلسوز ديريلمز،

جئيراني چؤل- بياباندان آييرما.
قوشچو اوغۣلو قولدور ديواندان گلير،

ايلاهيم! قولو ديواندان آييرما!

گوناهكارام كرم كاني، سن مني يارا باغيشلا،

بنيامين ايلن قورولان، شرط واقرارا باغيشلا!
مولانين گيزلين سيررينه، بحر بي پايان امرينه،

يارستانين كردارينه، داود ناز دارا باغيشلا.
اويدورما دنيا غمينه، سالما دو دللر ايچينه،

پير موسي‌نين قلمينه، خيدمت رزبارا باغيشلا.
سيغينديم  سن تكين دوستا، هئچ أل يوخدور ألين اوسته،

مصطفاي داوودانه حكم قهّارا باغيشلا.
عالمي سالدين اويونا، كافيرلري گتير دينه،

روچيار زبردسته، يار يادگارا باغيشلا.
يار اودور گيروه‌دن آشا، سوره منزل وارا باشا،

منكر يانديران آتشه، بيرايسمين نارا باغيشلا.
قوشچو اوغۣلو دئير يار، هي! يارِ واحدِكرّار، هي!
يئتميش مين بير قولامين وار، بيزي اونلارا باغيشلا.

يارنلر گلين يالواراق يارا،

يئر-گؤي يئيه‌سي پروردگارا.
ديدارا باخ گؤر، ديدار بقادير،

خلايقلار أوزون توتور ديوارا.
منيم ، درديمين دواسي سن سن،

مين طبيب گلسه، بولامازچارا.
ابراهيم پادشاه أوستومه گلدي،

داود جنيدگل، سن يئت هاوارا.
قوشچو اوغۣلو اؤزون يئيه‌وي  تاني،

صيدقيله باغلان خاوندگارا.

بوگئجه دلخورام اولدوم، مبارك شب، مبارك شب!
غميم گئتدي، بي غم اولدوم، مبارك شب، مبارك شب!
منيم يئيه‌م بي نظيردير، جميع يئرلرده حاضير دير،

بوگئجه عيد غديردير، مبارك شب، مبارك شب!
گؤيدن يئره چيراق ائندي، دولدول ايله بوراق ائتدي،

اهل حققه تيفاق ائتدي، مبارك شب، مبارك شب!
چيراق و خورشيد و ماهي، يئرو گؤيوندور بارگاهي،

آچيقدير ديلك درگاهي، مبارك شب، مبارك شب!
اويوب بارچا  خلاييقلر، اوياقدير حققه لاييقلر،

خيدمتده دير ملاييكر، مبارك شب، مبارك شب!
عرشين خوروزودور بانلار، واخت ايله ساعتي آنلار،

خواجه‌م بيلر نه‌لر دانلار، مبارك شب ، مبارك شب!
قوشچو اوغۣلو گئجه اؤتدو،  عرشين خوروزو بان ائتدي،

يقين بيللم كي دان اؤتدو ، مبارك شب ، مبارك شب!

گون اولا يار گله يانيما، يارب!
ياردان غئير نه يارار جانيما، يارب!
دوست ايچون مشغولام، ها انتظارام،

نولا دوست گله مهمانيما، يارب!
دردلي قالميشام درمان أله گلمز،

نه ياخشيدير درد درمانيما، يارب!
گئجه‌لر خواب ايچينده ياتا بيلمم،

رحم ائت ديده‌ي گيريانيما، يارب!
يئره گؤيه سيغماز چوخدورگوناهيم!
يارامام  قوللوق سولطانيما، يارب!
اسماعيلم، يارين يولوندا تسليم،

گؤيدن قوچ گله قوربانيما، يارب!
قوشچواوغلونون گل وئرگيل مورادين،

لوطف ائيله گيلن دؤورانيما، يارب!

جان اودور گؤزونه جانان گؤرونوب،

كؤنول! گؤزه شاه جهان گؤرونوب،

كؤنول گؤز آريديب  گرد و غوباردان،

پيرين سيررينه هزاران گؤرونوب.
چون حضرت واردي عزت قاپيسينا،

شريعت‌، طريقت دوخسان گؤرونوب.
اوتوزمين ساخلاندي علي سيررينده،

آلتميش ميني شرعه اركان گؤرونوب.
خلاييق نه بيلير تانري قاندا دير،

صيدق ايلن آغاجا باخسان، گؤرونوب!
قاپيدا يار ديلر،  ايچري گيرمز،

كؤنلونه- گؤزونه گومان گؤرونوب.
سؤيلر رازين، آيري دگيل غمّازين،

شهبازين گؤزونه قرآن گؤرونوب.
يگانه قول خيدمت ائتمكده ميره،

چون تختِ دؤولتده سولطان گؤرونوب.
قوشچوغۣلونون يئددي جددي گوينده،

آياق ايچميش اسروك مستان گؤرونوب.

گل، اي فريادرس! فرياديما يئت،

حؤكوملو پادشاه، سن داديما يئت!
ايش موشكوله دوشوب هاراي چاغيررام،

عزيز خاوندگار، هاراييما يئت!
هيجوم دونو ايله چيخما جاهانا!
هيجومون ساواشدي بيداديما يئت!
گوناهكار قوللارين دوروب قاپيندا،

يا سيد ابراهيم امداديما يئت!
قوشچو اوغۣلو أوزو أوسته دوشوبدور،

گوناهكار قولوندور، گوناهيندان اؤت!

لوحوندا نه يازيلميشدير سعادتلي باشا باخ،

آه ائيله‌سم سينه‌م يانار عشقيله آتشا باخ،

تعالي اللاهين آيه‌سي خوبلارين وجهينده‌دير،

آيته غلط باخانا او قلبي قمّاشا باخ!
عهد و پيمان ائيله دين كي سيرريمي ساخلاياسان،

ائيله‌دين خلقه برملا، بوسيرر و سيرداشا باخ!
آي ايله گون بير اولدو، دوغدو محمد ين نورو،

ناباليغ هيلالاربنزر، صورتينده قاشا باخ.
بير غريبه‌دن ائشيتديم، دل نياز ائيله‌ديم بوگون،

گؤزلريمدن جيحون آخار، بو توكنمز ياشا باخ!
گل اي اوستاد باتعليم، بونجا صناعت سنده، كيم،

لاجورددن خوب يارانميش بونياد نقاشا باخ.
كافير ترسانين، جهودون يازيقلاري گلير منه،

مدعي‌نين باغري قاتي  سن بو اريلمز داشا باخ.
كيم كي ايچدي قوشچو اوغلو ايچديگي پيمانه‌دن،

بي زوال اولوبان عؤمرو ، بو توكنمه‌ين  ياشا باخ.

غريبم بوطرفلرده، بيليمجه  سئوگي ياريم يوخ،

سارالدي سولدو بنيزيم، هرگيز حاليم سوراريم يوخ!
غريبم، تشنه‌يم، زارام، بولو‌نماز درديمه چاره،

أوز توتوب حققه يالواررام بوندان آرتيق آچاريم يوخ.
عزيز بيزدن ايراق  اولدو، جيگريم كُلّ داغ اولدو،

جميع جيسميم كباب اولدو، صبر ائوينده قراريم يوخ،

وصليله جاندان آيريلديم، باغرا باسديم، صبير قيلديم،

خاطيره اوليا گلدي، بوندان آرتيق گوذاريم يوخ.
اولو سولطانا من قولام، نئچون دئييم كي يوخسولام؟

پادشاه گنجيندن ياريم آخچا آرتيق ديناريم يوخ.
باغداددان تبريزه وارديم، حققي سرمايه‌ده بولدوم،

آغير بازرگانلاركيمي طلب ايله كارباريم يوخ.

غافيلي غفلت آپارميش، اويويوبدور اوياغي يوخ،

اؤزو قالميش قارانقودا، چيراغي‌نين دا ياغي يوخ.
شرعين اوخوموش موللالار گؤردوم بوش قالميش كاغيذي،

قاضي خسته مفليس اولموش، فتوا ايچون‌ها چاغي يوخ.
اولو سولطانلاري گؤردوم تاج- تختي بوراخميش گئدر،

حؤكوملر يئريمز اولدو شه‌هري‌نين ناساغي يوخ.
نؤكرينه دونلوق  وئرمز، باشي‌نين چاره سين قيلسين،

أوستونه ياد ياغي گلميش، اسلحه‌سي- ياراغي يوخ.
آبداللاري گؤردوم نفْس ايچون قاپي- قاپي ديلنير،

باشينا چاغي داراولموش هيچ يئرده‌ده دوراغي  يوخ.
قوشچو اوغلو! بو عصرده غافيل اولما گيلن، زنهار!
خواجه‌م بير وعده قويوبدور، ياخيندير هئچ ايراقي يوخ!

دگمه  كيشي صوفي اولماز، سينه‌سي‌نين صافي يوخ،

أليني مرشده وئرميش، كؤنلونون انصافي يوخ.
أليني مرشده وئرميش ، حققين بويوردوغون توتموش،

خيدمتي قبول دگيلدير اگر آللاهدان خوفي يوخ.
بيركؤنولده خوف الله، مهر محمّد اولماسا،

قارانقولوق داما بنزر، زنجير و طنّافي يوخ.
بير كيشي كي جمه وارا، اؤز خويونو دگيشميه،

مين كره كعبه‌يه وارميش اولسادا طوافي يوخ.
دئديلر قوشچواوغلونا چوخ سؤزون لاف ائتمه گيلن،

حقده بيلر كي سؤزومون لافي يوخ، گزافي يوخ.

من بير دردلي دلي‌يم  كي كيمسه مندن خبري يوخ،

سؤلشمه اونولان چونكي اونون سندن خبري يوخ.
هر كيمسيه اوغرارام، آتار منه طعنه داشين،

تختينه اوتوران اولو اوخاندان خبري يوخ.
آدمي واردير دونيادا حيوان ايلن بيردير چونكي،

تكي جانين وئريب وصل جاناندان خبري يوخ.
حققي تانيمايان آدام نوح طوفانين گؤره‌نمه‌دي،

اونون نه دردي واردير قوپسادا طوفان خبري يوخ.
ابراهيم ايچيرتميش ايدي قوشچو اوغلونا بو مئيدن،

اؤيله سرمست اولموشدور شول جهاندان خبري يوخ.

نه‌دن ايكيميزه أوچ يار دئيرلر،

آراميزدا محبت وار دئيرلر؟

سنين كؤنلون بيلير كؤنلومده‌كيني،

«كؤنولدن كؤنوله يول وار» دئيرلر.
يولوموز اينجه  دير، هم قيلدان اينجه،

بو يولدان دؤننه موردار دئيرلر.
قاراقاشلاريوا قوربان اولاييم،

آلا گؤزلريوه خمّار دئيرلر!
يولا باخا- باخا باغريم قان اولدي،

يارين گلمگينه خبار دئيرلر.
دواسيز درديمه درمان تاپيلماز،

جمدن تكبيريني آپار، دئيرلر.
زرين يوخ، زورون يوخ، بيل قوشچو اوغلو،

اليندن گلديكجه يالوار دئيرلر.

آدم صفي دئيرلر، لقبي بير آدا بنزه‌ر،

من عاشيق يارا گتيرديم، خود اؤزو مورادا ننزه‌ر.
دئديلر:«[ سؤيله ] خداني توتموسان يا اؤتورموسن؟»
يئريديم خداني توتدوم آبداللاريم يادا بنزه‌ر.
دئديلر:«[ سؤيله ] خدانين ذاتي صيفاتي نئجه دير؟»
صيفتي آدم صيفتي، حدّي -  قدّي هادا بنزه‌ر.
دئديم كه:«پيريم عليدير، قيرخلارايچينده وليدير،»
ساغ الينده ساغر سانديم، سول ألينده باده بنزه‌ر.
دونيايا ساووق  يئل اسدي ، ارنلر صحبتين كسدي.
زمانه‌نين سرتليگيندن، آشينالار يادا بنزه‌ر.
دونيانين يوخدور وفاسي، خوبلارين چوخدور جفاسي،

دونيانين گليب گئديشي دومانيلن بادا بنزه‌ر.
دئديلر قوشچو اوغلونا چوخ زمانه عاشقي‌سن،

زمان او زمانه دگيل، ساعت او ساعاتا بنزه‌ر.

گلين، گلين، اي يارنلر، بير عجايب ديوان اولور.
هر كسين حال حاليجه اؤزاولوشو  بيان اولور،

گلين گؤرون او زاهيدي هرگز اينانماز آشنايا،

سيزده اونا اينانمايين هاوا سامان قوان اولور.
يارنلر دئر سلطان سحاق خلايق دئر يزدان پاك،

جمله عالم آلير موراد اول دمده كه فرمان اولور.
شاد او يارنلر پيرينه ايرميشلر حققين سيررينه،

ارنلره اينانميان يازيداكي  حيوان اولور.
قوشچو اوغلو بيل حاليوي دوغرو گؤرگيلن يولووي،

آل أليوه چوگانيوي بيرگون اولور، مئيدان اولور.

گل اي معني اهلي، كاندان خبر وئر،

وجودواندا نه‌وار، اوندان خبر وئر.
بير آغاجدير، ميندير اونون بوداغي،

اونون هر شاخساريندان خبر وئر.
طوبي آغاجي‌نين نه‌دير ميوه‌سي،

اونون چيچكلي باريندان خبر وئر.
دريايه چون گيردين گؤوهر چيخارتدين،

صرافا گؤستر آريندان خبر وئر.
قوشچو اوغلو اؤزون يارا ياناشدير،

يارا ياناش، دلداريندان خبر وئر.

خوفوم وار سندن، قورخورام مكار،

فضل آيه‌سي‌سن، بنده گوناهكار.
بير رحم ائيله‌گيل، بنده يازيقدير،

كرم ائيله‌گيل، دمي دور بهتار.
منيم خواجه‌مين ايكي ألي وار،

بير ألي رحمت، بيري سيتمكار.
رحمت قاپي‌سين آچ أوزوموزه،

بيز ايله ائيله بير اولو كردار.
آباد ائيله‌مك گلير أليندن،

خراب ائيلمه معبود مكّار.
يعقوبي يوسيف ايچون آغلاتدين،

ايوب دردينه سن اولدون عطار.
قيرخ گون يونسي وئردين باليغا،

ائتدين باليغي اونا پرستار.
مين بير آدينين شرحين اوخورام،

يارنلر سيردير حق خاوندگار.
يارلار اوميدي سن سن عزيزيم،

بيزه پناه اول، پرده‌ي ستار.
ارن حق أوسته قوردو ديواني،

يالان لاف ائدن قيلمادي ميقدار.
كرم دگيلمي اي قوشچو اوغلو!
ابراهيم يانار اودوندان ساخلار.

بو دونيا فانيدر، آلدانما، زنهار،

بقادير حققي دوت، اوسانما زنهار،

«عالم منيم» دئييب چوخ مغرور اولما،

اونون وفاسينا اينانما زنهار.
غوّاص اولوب درياي عمّانا دال،

آخيب اؤتن سويا دايانما زنهار،

بو جاهانين سئوديگيندن آيري يار،

يقين زونّاردير، دايمانما زنهار،

دودل اولان منزلينه يئتيشمز،

يالانچي يولداشا اينانما زنهار.
قوشچو اوغلو دوش يار خاك درينه،

گلن باسيب گئچر قاوزانما، زنهار.

يارنلر نئيله‌ييم يار ياد اولوبدور،

بيزي غمگين ائدنلر شاد اولوبدور.
غريبليك، غربت‌ليك داخي دريغا،

ازلدن عاشيقه بونياد اولوبدور.
غريبليك جيگريمي پاره قيلدي،

غريبليكده كؤنول بر باد اولوبدور.
«يول منيمدير» دئييب دعوي قيلانلار،

بيزه آرخا چئويريب ياد اولو‌بدور.
قوشچو اوغلو وطندن آيري دوشموش،

وطني صحراي بغداد اولوبدور.

يارنلر قولاغا هو سَـسي گلير،

كؤنول ذكر ائتمگه هوه‌سي گلير.
چكر ذوالفقاري قيرار منكري،

بودور يارانلارين مولاسي گلير.
يار اودور كسميه ياري‌نين يانين،

آرابير،  بيرينه دوعاسي گلير.
كيمي كي صدق ايله دوتار دامنين،

اونون فريادينا آقاسي گلير.
گلين يوز سورتك اول خاكِ درينه،

بودور قوشچوغلونون خواجه‌سي گلير.

هر كيمين كيم اونون حق ياري يوخدور،

اگريوز وارايسه هئچ واري يوخدور.
چوخ كيمسه وار حئيوان گزر جهاندا،

اونون گفتاري‌وار، كرداري يوخدور.
طوطي كركس ايله هم نشين اولماز،

بولبولون زاغ ايلن بازاري يوخدور.
دونيادا قيزيل گول تيكانسيز اولماز،

او نئجه گولدور كي هئچ خاري يوخدور؟

ايچيلر باده‌لر مئيخانه‌لرده،

كس او آغاجلاري كيم باري يوخدور.
بير ألده ايكي قارپوز دوتماق اولماز،

كيمين كي عشقي وار هئچ عاري يوخدور.
قوشچو اوغلو حققين آزار دئيرلر،

آزاري وارايسه ، بيزاري يوخدور.

جاهان باشدان باشا يار اولاجاقدير،

منكر اولان خوار و زار اولاجاقدير.
بنيامين شرطينده غماز اولانلار،

يئرلري آتش نار اولاجاتدير.
معبودون يكتا بيلمز، انسان دگيل،

بوگون حئيوان صيفت خوار اولاجاقدير.
ايوب چيخيب مشرقدن جارين جارلار،

مغربده يار خبردار اولاجاقدير.
پرديورين چيخار بير تك آتلي‌سي،

جاهان توزدان پور غوبار اولاجاقدير.
هر ياردئين يار اولاماز، قوشچوغلو!
شراب لاف ايچن خمّار اولاجاقدير.

الاهي يئديگيم نعمت سنيندير،

مشرّف يارانان خيلقت سنيندير.
اوجاداغا اگيل دئسن اگيلر،

اگيملز ـ ييخيلماز طاقت سنيندير.
بونجا سلاطينلر خشمينه دؤزمز،

يئرده گؤيده، مظهر، هئيبت سنيندير.
يئر أوزون بزه‌تدين لاله چيچكله،

بونجا اشياييله حكمت سنيندير.
گوناهكارام باغيشلا يانيم سنسن،

كرم آيه‌سي‌سن مروت سنيندير.
دور، اي، نه ياتيبسان قوشچونون اوغلو،

لال ايكن سؤيله‌دن دؤلت سنيندير!

سولطانلار قيرغيني سولطانيه ده،

زنجاندا اولو ديوان اولاجاقدير.
دؤرد اقليمده دوشر بير اولو ساواش،

گؤوده‌لر  آپاران قان اوجاقدير.
علي نعره وورار چيخار جاهانا،

جاهان حؤكمونه فرمان اولاجاقدير.
يئددي گون، يئددي گئجه آت سوره‌جك،

محشر قوپوبان طوفان اولاجاقدير.
اولولار، انبيالار ييغيلاجاق،

سؤز يالان دگيل، عيان اولاجاقدير.

حؤكوملو پادشاه چيخار جاهانا عدل ـ داد ائيلر،

سيلر اسكي مُركّبي، يئني باشدان بارات  ائيلر.
باشلار بوتون آياق اولار، آياقلار ايسه باش اولار،

آلار مسكينلر داديني، بو ديواني آباد ائيلر.
اوبير سلطان باهادير  دير، كيمسه چكممز ياييني،

مخنّثين اوخو باتماز، جوشنيني پولاد ائيلر.
او بير بهتر هود اولورسا، صالحِ موجود اولورسا،

دوروب قوللاريني سالسا اويونا قيامات ائيلر.
تانري گؤيدن يئنر يئره، ايستر كي مؤمنلر گؤره،

گيرر آدم قاليبينا، اؤزون بنده صيفات ائيلر.
جاهاني حؤكمونه آلار، شطرنجي اويونا سالار،

روخ و فرزينيني آلار، اونونلا كيش و مات ائيلر.
خواجه‌م الينده آساندير اوزاقي ياووق ائيله‌مك،

ساعتي مين ايله باغلار، مين ايلي بير ساعات ائيلر.
كرملي بير كريمدير، كئچر داغجا گوناهلاردان،

اوگونكو بير قوتلو گونده نئچه قوللار آزاد ائيلر.
گيزلين دئين محمدي اويون ايله آشكار اولور،

او قائم (عج) محمد دير، نهانين آشكار ائيلر.
سئوين، قوشچو اوغلو! سئوين، ايتيرمه اهل حق ائوين،

خواجه‌م گلر كرم أوسته، تانيانلاري شاد ائيلر.

يارنلر يئيه‌نيز خاوندگاردير،

نه عجب شرط و شون همراهي واردير.
رسول الله دير اونون حبيبي،

اميرالمؤمنين تك شيري واردير.
حق نظر ائيله‌ميش بو أوچ كيمسيه،

سيزين دئديكلرينيزها بونلاردير،

بيري‌نين آديني اخي اوخورلار،

بلي بير آديله بنيامين ياردير.
بيري‌نين آديني داوود اوخورلار،

ايسته‌گيلن نه كي كؤنلونده واردير.
بيري‌نين آديني موسي اوخورلار.
أله آل قلمين ، دور واخت كاردير.
هر كيشي نين ألينده اولسا نقدي،

قُدرتدن گلن اونا تؤحفه ناردير.
يارنلر يارسيز جنّته وارانماز،

جنّتين آرزوسو هيهات ديداردير.
قوشچو اوغلو جارلا طاليب ائشيتسين،

بو گلنه دوغرو اول، دوغرو ياردير.

بيليرم جمله‌نين غمخواري ياردير،

بونياديني قويان خاوندگاردير.
يارنلر اوميدي سنسن عزيزيم،

يارنلر تانيين، تانري‌ها ياردير.
بي‌خبرلر گلسين بوجم ايچينه،

بي‌گومان يوردوندا اوتوران ياردير.
پير موسي، پير داوود، پيريم بنيامين،

ابراهيم ائوينه أوچو دركاردير.
قوشچو اوغلو قولدور سنين قاپوندا،

بوداغ باشدان باشا دولو قوللاردير.

اقرار اهلي بيزيم اقراريميزدير،

اقرار، اخلاصيميز، ايلقار  يميزدير.
تحقيق ائيله‌ميشيك يقين بيليريك،

عزيز خاوندگار غمخواريميزدير.
گليرسن بويولا، گوله ـ گوله گل،

ارنلر منزلي گولزاريميزدير.
گئرچك اولمايانا بره  وئرمه‌يين،

سيلسيله باغلايين حصاريميزدير.
سينه گفتاريندان كردار ايسترلر،

پادشاهين نوطقو كرداريميزدير.
پادشاهين نوطقو شفادير بيزه،

جمدن تكبير آلين تيماريميزدير.
قوشچو اوغلو! سندن يئميش ايسترلر،

نه يئميش ايسترلر دة واريميزدير!

يارين اركاني ياردان اؤتمه‌مكدير،

أليندن ياريني ترك ائتمه‌مكدير.
اليندن يارين ترك ائدر اولورسان،

يقين بيل منرلينه يئتمه‌مكدير.
كيمين آخچاسي قلب، آل ـ وئري پوچدور،

اونون سكّه‌سي تسبيح ائتمه‌مكدير.
أليندن گلديكجه ياخشيليق ائيله،

اونون درماني تقصير ائتمه‌مكدير.
قوشچوغلو منزلي باشا وورماق‌چين،

كؤنلوندن يار سئوگيسي گئتمه‌مكدير.

گلين سؤيليه‌ليم داستان يارنلر،

داستاندان آچيلير مستان يارنلر.
شهرزور خرمنيندن پاي آلانلار،

آريلار، دوغرولار راستان يارنلر.
سولطان باب عسيانين بودور ميچه‌سي،

اونا وئريلدي هيندستان يارنلر،

سيد محمدين بودور ميچه‌سي ،

وئريلميشدير علمستان يارنلر.
سيد بوالوفانين بودور ميچه‌سي،

اونا وئريلدي حرفستان يارتلر،

سيد شهاب‌الدين بودور ميچه‌سي،

وئريلميشدير باد و باران يارنلر.
سيد حبيب شاهين بودور ميچه‌سي،

اونا وئريلدي بكرستان يارنلر.
سيد مصطفانين بودور ميچه‌سي،

اونا وئريلدي خوانستان يارنلر.
همده سيد ميرين بودور ميچه‌سي،

وئريلميش شام و توركيستان يارنلر.
ديلك  ديله‌سن يئدديلردن ديله ،

خاك اولوب درينده شاهان يارنلر.
يار اوينادار يار يولوندا باشيني،

باشي توپ، جسدي مئيدان يارنلر.
قوشچو اوغلو ايچميش خواجه‌دن قدح،

اسره‌ميش منصور تك مستان يارنلر.

يارنلر نئيله‌ييم يار ياد اولوبدور،

گئجه ـ گوندوز ايشيم فرياد اولوبدور.
آليب كؤنلوم ائوين وئرمز موراديم،

عاشيقليك بنده‌يه بير آد اولوبدور.
نئجه كي عاشيقدير ليلي‌يه مجنون،

ائله كي شيرينه فرهاد اولوبدور.
سنين عشقين منيم كؤنلوم ائوينده،

اوجا داغلاركيمي بونياد اولوبدور.
دئييردين سئچرم حققي ناحقدن،

بس نه ايچون يارادان ياد اولوبدور؟

خوراسان صحراسيندا باج وئرنلر،

واريبان باغدادا آزاد اولوبدور.
ازل اقرار وئريب سونرا دانانين،

ائتديگي ايشلك لر  برباد اولوبدور.
آغاجلار كؤلگۣه‌سي، چايلار قيراغي،

چمنلر دوپ ـ دولو شمشاد اولوبدور.
قوشچو اوغلو جهدائت پيره جان‌وئر، جان،

پيرينه جان وئرن اوستاد اولوبدور.

ارنلر نورونا بير ياز گليبدير،

ياري يار ائيلين همراز گليبدير.
يارين جماليني اوخشاتديم گوله،

بولبوللر آغلاشيب گول آز گليبدير.
يوسيف صياد كيمي صياد اولاگؤر،

اونون نورونادا شهباز گليبدير.
محمد و علي يولون واراندان،

كردار ايسته‌يرلر، ديل آزگليبدير.
قوشچو اوغلو دوكانين معمور ائتميش،

شوكور الحمد لله ساز گليبدير.

يارب ! منيم نيگاريمين حال و احوالي نئجه‌دير،

اوزمانه مؤحنتي‌نين ماه ايله سالي نئجه‌دير؟

سن گؤرنده معمور ايدي، ايكي ييناغي  نور ايدي،

زرده خزان اولماميشدي، انگي‌نين آلي نئجه‌دير؟

منيم نيگاريمين أوزو بَدر اولونموش آيا بنزر،

سينه- سينه سانجيلا يديم بَدر و هيلالي نئجه‌دير؟

دئيرلر چوخ شيرين اولور عاشيقه معشوق صؤحبتي،

قاناـ قانا أمئيديم دوداقلارين بالي نئجه‌دير؟

دئديلر قوشچو اوغلونا قيلميش نيگارين تركيني،

من بو رمزه عجب قالديم، خلقين خيالي نئجه‌دير؟

ارنلرين منزلي، دور ايله دراز اولور،

يول ياريسيندا قالير هركيم كي غمّاز اولور.
يالانچي‌نين سينه‌سي درين نئهره‌يه بنزه‌يير.
سويو بولانليق آخار، داليسي‌دا، داياز اولور.
اوش بو فقير خانه‌ده، ادب ياخشيدير، ياخشي،

بي ادبين منزلي، اؤكوش  دگيل، آز اولور.
قارانقودا گئدني، ارنلر گؤرر اونو،

أرنلرين گوزگوسو3 آچيقدير آياز اولور.
قوشچو اوغلو حق ايله يارليق ائله بير ائله،

ايكي كؤنول بير اولسا، حق گلير نياز اولور.

اي خواجه سيرر قولاملار أوستومه هو ايله‌دور،

ائيلمه حق تانياني مخلوقون قاتيندا خور.
دوشگونم، أورگي سينيق، سنسن رب‌العالمين،

بو بيچاره عاشيقي‌نين رحم ائيله حاليني سور.
جفا ايله آييرديلار مني گول أوزلو ياردان،

ظاليم شاهلار زامانيندا منه چوخ زور اولدو زور.
بونجا عاشيق گلدي، كئچدي بارچه بولدو وايه  سيني،

اولمادي هئچ بير عاشيقين منجيله‌يين طالعي شور.
ايلاهي سن يازانلاري قوشچو اوغلو پوزا بيلمز،

كريم سنسن، رحيم سنسن رمزيني خئيرينه يور.

اينانميان بيز ايله يار دگيلدير،

يار او كيمسنه‌دير ، اغيار دگيلدير.
قارا اوخور قارا خبر وئريرلر،

آغين اوخوماق كي اقرار دگيلدير.
ديواري دوغرو بيلن سجده قيلار،

بيز دئييريك أرن ديوار دگيلدير.
اونلار دوستاقيمدير گيللر ايچينده،

أرن آزاد دير گيرفتار دگيلدير.
هر يارا يار دئمه قوشچونون اوغلو،

سن بيلن سيردن خبردار دگيلدير.

اوّل حق دئميشم، آخيريم حق يار،

كيم‌ سنه ايكي باخدي، ائتدي انكار.
يازيدا مورداراولان كركسميدير؟

گؤرمه‌ميشم هرگيز يازيدا موردار.
نامرد نه حددي‌وار مئيدانا گيره،

مئيدانا گيرن مرد گئدر سرِدار.
گلين لاف ائتميك بويول ايچنيده،

نئجه لافي باسيبان اؤتدو كيردار.
قوشچو اوغلو دردين عطّارا سؤيله،

عطار دردين ببلجك، تئز ائيلر تيمار.

بوگون باغداد شهري معمور اولوبدور،

چونكه شاه ابراهيم امير اولوبدور.
مبارك قدميم بورا باسالي،

اوليالار بارچه پورنور اولوبدور.
ابراهيم حؤكمونه باغداد ايچينده،

سلاطينلر گليبدير قول اولوبدور.
بيزدن سيزه قالان دوسدوغرو  يولدور،

آشيكارين دئييم : منشور اولوبدور.
آرادان شط آخار برج و باروسو،

سراسي ايچينه خوبلار دولوبدور.

خدا آيدير:«مجليسلرين ايچينده،

أرنلر سينه‌سي منيم يئريمدير.»
حقيقت نَفَسي وار قولاغيمدا،

دورومدور، گؤوهريمدير، هم زريمدير.
شريعت آغاجين سانجديم جهانا،

پريمدير، كمانيمدير، شمشيريمدير.
دؤنمم، دؤنه‌سي دگيلم يارنلر،

[بير] سيّد ابراهيم منيم پيريمدير.
خدانين تقديري اولماز تغّير،

بنده‌يم ياشاييشيم تقديريمدير.
فاتحه دير بيزيم گئرچك دوعاميز،

الله اكبر، اوّل تكبيريمدير.
نييه غمگين اولدون قوشچونون اوغلو،

عالملر يئيه‌سي منيم ميريمدير.

ابراهيم ملتي، ابن آدمم،

محمد حبيبيم، علي وليمدير.
عشقيم آيدير:«آتش مندن اولوبدور»،

نفْسيم آيدير:«باران منيم سئليمدير!»
من ايسترديم حققي پنهان قيلاييم،

حققي فاش ائيلين سؤيلر ديليمدير.
بونجا سلاطين گلديلر دونيايا،

سنين آدين حله ابن سليمدير!

يارا! حاسيد زاهيده محبوب اولان بيگانه‌دير،

لافينا وئرمه قولاق، هر نه دئسه افسانه‌دير.
يارليغين رمزين كي بيلمز، حققه ده چاتمازالي،

يوخ كيتابي يوخ ايماني، منزلي بوتخانه‌دير.
يارليغين ألده قاييم توت، بير توكنمز گنجدير،

مولك و مالا غَرّه لنمه كيم سونو ويرانه‌دير.
اولما غافيل، ساتما يارين بد صيفت منكرلره،

زاهيده همدم اولان عاقيل دگيل، ديوانه‌دير،

عقل و هوشون جمع ائله، ييغ باشيوا گئرچكلري،

بئليني كيردارا باغلا، يار ائوي جمخانه‌دير.
چك ياري‌نين درد و غمين، گل اونا همراز اول،

يوخ وفاسي بو جهانين، گؤر نئجه غمخانه‌دير.
ياري نين بيل قدريني، دورآري، گل، آري اوتور،

سيرر حققي او بيلير، چون سينه‌سي سيرخانه‌دير.
حققيني بير حق بيلن اؤز يارينا عاشيق اولور،

نئجه شمعده يانماغا عاشيقليگه پروانه‌دير.
قوشچو اوغلو! دور آياغا يار ايله گؤفتارا گل،

لهجه‌سي طوطي‌يه بنزر، سؤزلري حقّانه‌دير.

بيزه ياردان آيري آواره دئرلر،

جيگريم شرحه ـ شرحه پاره دئرلر.
نه حكيم درديمه قيلاجاق دوا،

نه كؤنلومون درديني ياره دئرلر.
افغان و زاريمي كيمسه ائشيتمز،

فقيره، خسته دل، بيچاره دئرلر.
اوزاق يوللاريمي گتدين ياخينا،

دولدور قدحي وئر خماره دئرلر.
قوشچو اوغلو ايستر سن يارا مرهم،

يئنه ده اؤز ياريندان چاره دئرلر.

گلين، درديميزه درمان گليبدير،

منيم باغريم مين بير يئردن دليكدير.
ديله‌مم درديمه يارسيز دواني ،

يورغون اوتورما، دور، آزاده‌ليكدير.
ديله‌مم اؤلومو، قيران اؤلومدور،

بقاي جاويدان‌ها زنده‌ليكدير.
كيم پير اولدو، بالله اونا زور اولدو،

بوتون نوجوانليق طرفنده‌ليكدير.
گئجه ـ گوندوز اوخور خواجه‌م وصفيني،

خواجه‌م وصفين دئمك گوينده‌ليكدير .
قوشچو اوغلو خان احمدين كؤنلوندن،

كسيلمز جامه، ها، گردنده‌ليكدير.

آشنالارين خداسيندان عالملر احتياط ائيلر،

هر كيم دوتا سلامتدير، يقين و اعتقاد ائيلر.
فورقان يالان دگيل بالله، بحق اول كلام الله،

محّمد رسول الله، عالمده معجزات ائيلر.
فورقان يالان دگيل، حاقدير، عالملر اونا مشتاقدير،

مينيندن بيري گوستاخدير، يار اودور موناجات ائيلر.
دوروب بوتخانه‌يه وارسام، واروب مئيخانه‌يه گلسم،

شراب ايچيب توحيد قيلسام دئيرلركي حاجات ائيلر.
بونلار بيزيم ديني بيلمز، بومحرابا سجده قيلماز،

بونلار بيزيم يولا گلمز، غريبه احتياط ائيلر.
او سولطانين حؤكمو ايله، اونون دست قدرتيله ،

بير أليله رحمت وئرر، بير أل‌له سياسات ائيلر.
كيم كي گله بو عصرده باشلا قالا وفاسيندا،

يئني اولموش آناسيندان، يئني دن عينايات ائيلر.
پيرموسادير قلم يازار، منكر اولان يولدان آزار،

بنيامين دون با دون  گزر ، عيسا تك كرامات ائيلر.
قوشچو اوغلو خداسيندان، يقين و اعتقاديندان،

ليل و نهار ايشي بودور باش آچيب موناجات ائيلر.

محّمد ائويندن بير جارگليبدير،

اوميدوارلارا خبار گليبدير.
جارچيلار چاغيرير موژده‌ها موژده،

مگر كه ايوتِ حشّار گليبدير.
مغربدن مشرقه حؤكمو يئرييير،

پوشيده‌سي آنين هزار گليبدير.
شهزاده‌ليك منزليدير پيريميز،

بو يارليق يار ايچون دركار گليبدير.
بو شيرين دونيادير، آلدانما ، زنهار!
مولكه مالا حقدن زنهار گليبدير.
قوشچوغلو گوناهين عرض ائيله جمه،

عئييبلر اؤرتوجوسو،  يار گليبدير.

من بير ليال ستّارام، مني نهاره چكديلر،

سيلديلر كؤكسوم يارا‌سين، آيدين ديداره چكديلر.
باغلاديلار باغلانماديم، ساخلا ديلار، ساخلا نماديم،

قيزميش اسره‌ميش نركيمي، مني قطاره چكديلر.
هر زامان اخي ـ يارلاردان آخير ديوانه گزرديم،

گيرديم « عيسي »  نين دونونا پوستومو پاره چكديلر.
بير زاماندا « سيد» اولوب، وارديم حلب، شاما ساري،

بير زاماندا « منصور»  ايديم باغداددا داره چكديلر.
من حق ايله بير ايديم، قنديل ايچينده سير ايديم،

بو زاماندا مني جيلده هزار باره چكديلر.
او زاماندان بو زامانا دون بادون گزيب گلميشم،

دئديلر كي گل خبر وئر، مني خباره چكديلر.
- 51 -
هر أوزومه باخان آيدير:  انگي‌نين زرداسي‌وار،

دئييرم: ناشي خلايق ! گؤزونوزون پرداسي‌وار.
حق جمالين او كس گؤرر، كيم گوزگوسو آري اولا،

قارانليق ائوه بير باخين كي كؤكسونوزدور، پاسي‌وار.
حاجيلار حجّين يولوندا چاغريشارلار،  باريشالار،

يالنيز بو يولا وارمايين، چؤلو وار، بارگاسي‌وار.
يارنلريم اوميدواردير بو حقيقتين رمزينه،

خلاييق پايين آلميشدير، بو اولوشدا داناسي‌وار.
اي فقيه گر يوز مناجات ائيله‌سن حق درگاهينا،

حاجتين قبول دگيلدير، چون كؤنلونون وسواسي‌وار.
بير دريادا مين گميني گؤرمك سنه عجب دگيل،

گميني گؤر گوشه‌سينده يوزمين دنيز ـ درياسي‌وار.
دئديلر قوشچو اوغلونا كيمسه‌سيزدير، كيمسه‌سي يوخ،

نئجه كيمسه سيز اولورا او؟ علي كيمي آقاسي‌وار!

شاه جهان نظر قيلسا منيم آه ايله زاريم‌ وار.
أوز دوتوب درگاها وارسام يئرو گؤيجه گوناهيم‌ وار،

تانيديم‌ سن خداوندي، عالملرده بيغم اولدوم،

غمين و غمگين دگيلم، سنين كيمي پناهيم‌ وار.
سولطان كرملي بگيمدي، عالمي يارا بخش ائتدي،

بيز اميدوارليق اهلي ييك، خواجه‌مدن بو طاماهيم ‌ وار.
خواجه‌م سندن قاچا بيلمز، نشانلي ـ دامغالي قوللار،

خانه‌زاد قولونام بالله چندين هزار گواهيم‌ وار.
قوشچوغلونا اوميد اولما، اميديني حققه باغلا ،

مينيني ببر قولا باغيشلار، خواجه‌مده بئله راحيم‌ وار .

هاوارا تئزيئتن سواريميزوار،

تحقيق ائيله‌ميشيك چون ياريميز وار.
بيزي بيكس بيليب قصده گلنلر!
مغربدن مشرقه هاواريميز وار.
بيزه آسمان گلر پرپيچ قلعه‌لر،

فولاددان پرچيندن حصاريميز وار.
هر ساريدان بيزلره آج دئينلر،

بيزيم بير توكنمز آنباريميز وار.
بو يولا گليرسن ادب ايله گل،

بي‌ادب گلنه ميسماريميز وار.
دوخسان مين كلمه دئميشدي محّمد،

بيزيم اوتوز ميندن خباريميز  وار.
قوشچو اوغلو قورشان حققه، بقادير،

آمان خواجه‌م گوناهكار ساريميز وار.

گلين، گلين،‌ اي يارنلر، منه سيرخانه وئرديلر،

عشقيمه عاغليمي وئريب، قاليبده جانه وئرديلر.
كافيرلر امام حسيني مظلومجا ائتديلر شهيد،

او يزيدين قومي اؤزلريني زيانه وئرديلر.
باغداد شهريني ده بيرگون وئرديلر شاه ابراهيمه،

نئجه كي مصر شه‌هريني يوسيف كنعانه وئرديلر.
ظلماتدا آب حياتدان خيضر ايچيبن اولدو ديري،

صبري ايوبا، حؤكموده شاه سولئيمانه وئرديلر.
حضرت نوح زامانيندا دين فسادا اوغراميشدي،

اونون ايچون نوح قؤومونو سئله طوفانه وئرديلر.
جمله‌ي پيغمبرلره بير نئچه ميچه وئريلدي،

سفره‌لري سالماغي دا خليل رحمانه وئرديلر.
انجيل عيسايا گلدي، تورات موسايا يئندي،

زبوري حضرت داوودِ خوش الحانه وئرديلر.
گؤيدن جبرئيل گتيردي يئر أوزونه قيزيل آلما،

اول سببدن دؤرد بير زادي شاه مردانه وئرديلر.
قوشلار ييغليب گلديلر، هاميسي مولا يانينا،

سيمرغه قاف داغيني بايقويا ويرانه وئرديلر.
قوشچو اوغلو سن قطره اول عمانه يئتيش،

هر يئرده بير قطره‌وار درياي عمانه وئرديلر.

هر كيمين عشقي‌وار، گزر اوتورماز،

كؤنول ارباب اولوب مينّت گؤتورمز.
هر كيم يولا گلير صيدق ايله گلير،

اؤزو گلير، اونو كيمسه گتيرمز.
يوكوم دورلو قوماش،  محبوبوم ياردير،

قوماش يارليقدير اؤزگيه ساتيلماز.
پيرين نه يولدادير ، سن ده اويولدا،

قاطاردان أوزولن قاطارا چاتماز.
قوشچو اوغلو جهد ائله پيره يئتيش،

پيره يئتيشمه‌ين حققه يئتيشمز.

آخير زامان اولار يار يارا باخماز،

كؤنول ارباب اولار كوفرون بوراخماز.
بيزيم آهيميزدان توتوشار داغلار،

قورويار چشمه‌لر، چايلار داي آخماز.
بازار كاساد اولار، گؤوهر آلان يوخ،

اونونچين صرّافلار گؤوهره باخماز.
سايري  صيدق ايله طبيبه وارماسا،

هر نئيله‌سه سايريليقدان ساغالماز،

جاهان كافير اولوب بيل قوشچو اوغلو،

ميندن بيريسي ده اقرارا باخماز.

دونيايا گلن كار جاهاندان اؤته بيلمز،

هئچ كيمسنه بو نفسِ ياماندان  اؤته بيلمز.
دونيا دئديگين بير قاراجا چاليه بنزر،

كيمسه كي ايليشه داها اوندان اؤته بيلمز.
پروانه‌ني گؤر شمعه ‌نه مستانه دولانير،

نادان ساغينير پروانا جاندان اؤته بيلمز!
يوزمين حاجي دوه‌يه مينيب حجّه واريرلار،

ميندن بيريسي آستاناسيندان اؤته بيلمز.
عاشيقسن اگر قالما جانا گل قوشچو اوغلو،

منزل كسر اول كيمسه كي جاندان اؤته بيلمز؟

يار گلمسه بو غملي كؤنول شاد اولا بيلمز،

يار اولماساگر، داد ايله بيداد اولا بيلميز.
اولوشو اودور بولوشا‌  قالوُا بَلي  ايله،

قالوُا بلي ايله بولوشان ياد اولا بيلمز.
قوللوق ائله‌ين قوشلارا تورآتانا بنزر،

شهباز تورونا دوشمسه صياد اولابيلمز.
هر كيمسه كي اصلي ـ نسبي ياد دگيلدير،

ازّلده قيامت قوپا، اول ياد اولا بيلمز.
شاه وعده‌سينه ايرن  اولور قوللاري باغلي،

دوست وعده‌سينه ايرمه‌ين آزاد اولا بيلمز.
هر عاشيقه اؤز سئوگيليسي شيرين اولارسا،

هر داغ يارانين ناخيشي فرهاد اولا بيلمز.
باغداددان اؤزگه شه‌هري سئومه قوشچوغلو،

يوز حوسن و صفا گلسه‌ده باغدادا اولا بيلمز.

ازلدن كان ـ مكان اولماديم هنوز،

آدم صورت انسان اولماديم هنوز.
دونيا سئودي من اونا موجود دئيم،

گؤيده يئرده ميزان اولماديم هنوز.
نورايديم، سيررايديم قنديل ايچينده،

فلكده گون روشان اولماديم هنوز.
قنديلده ظولمتده سئيران ائدرديم،

خيضر ايچون جاويدان اولماديم هنوز.
دؤرد كيتاب معناسين ازبرم، زبور،

انجيل، تورات، فورقان اولماديم هنوز.
ابدالماليكم بو مولك ايچينده،

قبيله، مينبر، ميزان اولماديم هنوز.
حوسنونه ماييلم، مولكونه شريك،

يوسيف كيمي سولطان اولماديم هنوز،

من قوشچو اوغلويام گلديم جاهانا،

عشقدن اسروك مستان اولماديم هنوز.

يارنلريم گلين گؤرون، بيز گرمياندان گليريز،

صوفيلريز، غازيلريز، كعبه يماندان گليريز.
شهر باغداددان گليريز، سمت تبريزه واريريز،

بيزي دؤيوب دولاشمايين، ائلچيگيز خاندان گليريز.
وعده وئريلن جنتين بيزگؤرموشوك هاميسيني،

قيل كؤرپونوده كئچميشيك  بيز اودياردان گليريز.
ميزان ـ ترازو قوردولار، حققي ناحقدن سئچمگه،

بيزه سيز ناحق دئمه‌يين، بيز حق ديواندان گليريز.
حاجيلاريز ، قاضيلاريز، طالحلريز، صالحلريز،

بيزه دگيب دولاشمايين، بيز اولو خاندان گليريز.
اوش بو خلف زمانه ده كيمسه كي ايمانا وارسا،

گلسين صفا قيلسين بيزه كعبه ـ ايماندان گليريز.
يقينسيزلر، بيلي  سيزلر،‌ تانيماز قوشچو اوغلونو،

بيلي ايله گلن گؤره‌ر گؤوهر كاندان گليريز.

وارديم باغداد شه‌هرينه، واي نه عجب ديار ايميش،

دوكان چرخ مُعَلادا ايچي دولو خوبلار ايميش.
بير يئرينده سووزي- سوغان، بير يئرينده پيشميش نعمت،

رنگارنگ نعمت، يارنلر! سوفره‌سي زروتار ايميش.
بازاريندا ساتيليردي دورلو ـ دورلو ميوه، يئميش،

دوكانين أوزون بزه‌ين هئيوالار ايله نار ايميش.
كيم كي الينده‌وار نقدي، آلير دادلي نعمتيندن .
كيم كي الينده يوخ نقدي او جاناندان بئزار ايميش.
يئتميش ايكي ملت آهاي گليب دولوبلار باغدادا،

كيميسي حققين تانيميش كيميسي ده كفّار ايميش.
باغداد دئديگين جنتدير هم تاپو دورهم دامودور،

كيمينه جنت رضوان، كيمسه يه ده قهّار ايميش.
«باغداد منيمدير» دئينلر، دئمه‌يين باغداد منيمدير،

باغداد مولكو ابراهيمين، اوردا او شاه سردار ايميش.
پادشاهين بير باغي وار، آدي روضة النعيم‌دير،

گولو تيكاندان بئجرير دولو سويو آخار ايميش.
قوشچو اوغلو خواجه‌سيندن يالنيز أوچ نسنه ديله‌دي،

اززل ساغليق، سونرا نعمت، آرزوسودا ديدار ايميش.

يار ياردان آيري دوشنده هر ساعتي بير ايل ايميش،

جاهانين عاغلي آزميشدير، دونيا دولو غافيل ايميش.
غافيللري اؤتموش ايديك بيز سيزلري تانيالي،

شوكور كي سيزي تانيديق، اونلار دئين دگيل ايميش.
ايچديلر هم ايچيرتديلر جوشلانان پير كلاميني،

پير حرفيني بيلن آنلار، هر حرفي مين دليل ايميش.
گيرديم آدم قاليبينا سؤيلشديم يارنلر ايله،

دوپدولو موجود أگلشميش بلي نيقابي گيل ايميش.
كيمسه كه غئيبتيز ائيلر، چوخ ـ چوخ وباليزي يووار،

يارنلرين صابيلاري  خلقين آغزيندا ديل ايميش.
طائيفه‌نين اؤز قوشوندان آيري منيم قوشوم قونماز،

خلائيق اهليندن ايسته، طائيفه اهل دل ايميش.
او زاماندا سوفره سالان ابراهيمِ خليل ايدي ،

بو زامانين يارنلري، هر بيري بير خليل ايميش.
يئر ايله گؤيون يئيه‌سي بلي بينيامين خواجه‌سي،

اون سگگيزمين عالم سسي، بو خواجه‌يه سائيل ايميش.
قوشچو اوغلو حقيقتين سيررين آچيب خلق قاتيندا،

اونلار بيلي اهل دگيل، قوم ابوجهيل ايميش!
- 64 -
گئرچك عاشيق اؤز ياري‌نين عئينينده دير بيدارليق،

چونكي بيدارليق سنده‌دير، هم سنده واردير يارليق.
يا حققدير، بيز ازلدن اقرار يارا وئرميشيك،

قاولوموزا گليبدير هم شأنيميزه اقرارليق.
سؤز وئريبسن، سؤزه گل، گل، سؤزون أوسته غنيم اول، اول،

بير كرز  گل بير لوطف ائيله، ترك ائيلمه ديدارليق.
شطّي سرتخت ائيلين سولطان سنسن بي‌گومان،

مات ائيلر جمله جاهاني، شاهيم ائدر سردارليق.
ايكيلرسيز، أوچلرسينيز، يئدديلرسيز، قيرخلارسينيز،

شأنيزده دير سيزين بالله حؤكم خاوندگارليق.
بيرگون دوغا، بيرگون دوغا، اولمويا اونون آخشامي،

نه داهي بير اؤلمك اولا، نه داهي بير بيدارليق!
اوتوروبسان جم أيچينده پيرسانا يوز حكمت ايلن،

يارنلر سندن اؤتورو چكرلر انتظارليق.
يار ايلن يار آراسيندا حؤكم اولماسادا غم دگيل،

آزارليق اولسادا، داهي اولمايا هئچ بيزارليق.
ديده‌مين بينه‌سي سنسن، هم دينيم هم ايمانيمسان،

قوشچو اوغلونون نوطقونه سن وئريرسن گؤفتارليق.

خبر اولسون سولطانيه، صاباح سنه خان گله‌جك،

شاداولسون آرزو چكنلر‌، گولزارا جانان گله‌جك!
دؤرد طرفدن اولار ساواش، ييغيلار لشكر حبش،

سو يئرينه آپاريب باش، قان ايله توفان گله‌جك!
زنگاندا ييغيلين سانا، تاماشا قيلين توفانا،

پناه گتيرين جانانا، بير حيدرِ جان گله‌جك.
قورولار تخت عاليشاني، بيلينمز لشكرين ساني،

قيرارلار سولطاني ـ خاني، بير بئله توفان گله‌جك.
قوشچوغلو محمد ‌ي تاني، حق بيلير ياخشي ـ ياماني،

قورولور مهدي(عج) ديواني، بير عادل ديوان گله‌جك.

اليف اول يول ايچينده، اولماغيل دال،

اليفين معني سين بيل، معنيه دال.
حقيقتين سؤزونه گئرچك اينان،

زونّاري آچ بئليندن آرايا سال!
زونّار دونياليقدر، خرج ائيله گئوير،

اؤزونچون احسان قازان قيلما وبال.
دونيا شيرين ايميش دادين آلانا،

نئجه كي قندده شكر، زنبوردا بال.
سينه‌مدن ايچنه آب حياتام،

ايچمينه آغي  يام، آبِ ژكال.

فورصت ألده ايكن كئچيرمه زنهار،

زاماناكيمسه‌يه وئرمه‌دي مجال.
قوشچو اوغلو ايستر سن وار اولاسان،

باشيني كس‌گيلن آياغينا سال!

قالميشام تيكان ايچينده سنه يارام، سن اؤزون بيل!
سالما رحمت نظريندن، اوميدوارام، سن اؤزون بيل.
منيم سنه يالوارماغيم گئجه بيتمز، گوندوز بيتمز،

كرم ائيله كرم كاني، گونهكارام، سن اؤزون بيل.
وئر بنيامينين ألينه رحمتي‌نين جيلوونو،

رواج اولسون يار ائوي سيككه دينارام، سن اؤزون بيل .
واخت ـ وعده‌ني تمام ائيله، گؤتور آرادان پرده‌ني،

كرم ائيله گل مئيدانا، شهسوارام، سن اؤزون بيل.
قوشچو اوغلو يالوارير دئيير وئرين يارين موراديني،

شوكلو  آدين شاباشينا خاوندگارام، سن اؤزون بيل.

لئيلاندا يارا اوغراديم، جاهان خورره‌م اولدو، گل،

يئر أوزونون لاله‌لري رنگ نيشان اولدو، گل.
«گلرم» دئدين، گؤزوم يولونو گؤزله‌دي، گلمه‌دين،

يوللاريوا باخا ـ باخا گؤزلريم قان اولدو، گل.
اوندا كي يار بوردا ايدي، غملي خاطير خورره‌م ايدي،

ياريم بورادان گئدلي، كؤكسوم  ده شان ـ شان اولدو، گل.
وطن تركين ائتمه گيلن، يار وفاداريم منيم،

يارين سئيرا نگاه يئرلري بيزه گولوستان اولدو ، گل.
زامانه‌ني سويوق گؤروب، ترك ائتمه قوشچو اوغلونو،

گئده‌ر بوسويوق زمهرير، ايندي گرميان اولدو، گل!

بيلينمز ياردان آيري، واردير چاره‌ن، ائيله كؤنول،

هميشه يارخياليلن گل كردارين ائيله، كؤنول!
دونياداسن هئچ اولارسان اولماسامشترين سنين،

اؤزون آرپايا سات گلسه خريدارين،‌ ائيله، كؤنول!
ديله كيمسه كي اينانماز، سونو هئچ يوخدور بوديلين،

قوربان اول يارين يولونا جان نيثارين ائيله، كؤنول!
ياردان غئيري سالما يادا هئچ نه‌يي بوستان ائيلمه،

اوتور اؤزون دوكانيندا سن بازارين ائيله، كؤنول!
قوشچو اوغلو اؤزون دؤشن ياريوين خاك درينه،

ارنلر نيستليكدن بيلدي ، بوراخ عارين ائيله، كؤنول.

فرمان ايله وارير اولسا، پئيغامين يئتيشير دةگيل،

آلانا وئر گل سلامي، اوندا بيلميشديرير دةگيل.
سورسالار كي درويشلرين حالي ـ احوالي نئجه دير،

حالي شكردير، واختي خوش، ديداري گؤرموشدور، دةگيل.
گئجه ـ گوندوز اگلنيبدير كونجِ خلوتده ساز ايله،

زاهيدين كارخاناسيني آرادان ييغميشدير دةگيل.
خيدمتين يارانا ائيله،‌ دمبدم وار كويِ دوستا،

خانه‌سيني جانه قيان اول كيمسه قلّاشدير دةگيل.
دئسه‌لر كي قوشچو اوغلو واخت اولماميشدير گلمگه،

طائيفه راضيليق وئرميش، حالا اگلشميشدير دةگيل.

بودونيادا من بير آد ائده بيلمم،

بو غملي كؤنلومو شاد ائده بيلمم.
نه تسبيحيم واردير، نه ده سجاده‌م،

مسجيده واريب طاعات ائده بيلمم.
نه گوناهيم واردير حضرت قاتيندا،

اُمّته كيچيك خيدمات ائده بيلمم.
بودور مدام خوبلاروصفين اوخورام،

آيري يئني عبادات ائده بيلمم.
جمع ايچينده منه دئرلر «اهل حق»،

بوردا كار شريعات ائده بيلمم.
قوشچوغلونو حق سالميش ضلالته،

من حقدن كيمسيه داد ائده بيلمم.
- 71 –
سحري صوبحدم غمزانه گلديم،

خفادايديم ايندي اويانه  گلديم.
اودم بي جان ايديم، گيل ايدي گؤوده‌م،

شوكور الحَمدُ لِلّه جانه گلديم.
مبارك جمالين گؤردوم،‌ شاد اولدوم،

خورشيد خاور كيمي خورمانه گلديم.
كيم ايله گلجگين سئوينديم، اوتدوم،

كيم ايله دُر ساتديم دوكانه گلديم.
خنجري چكرسن، بويون سونارام،

باشيم دوتدورمانام فرمانه گلديم.
ابراهيم باغي‌نين بير آغاجيام،

دورلو چيچكلرله بارانه گلديم.
يارنلر گؤزله‌يير بايرام گونونو،

شادليقلا چالينان سئيرانه گلديم.
واجيبدير قوشچو اوغلو شوكران وئرمك،

يارنلر يئنه ده شو كرانه گلديم.

اززلدن آخيرا وارام كه وارام،

تحقيق ائيلينه خاوندگارام.
اخي جبرائيلم، باران خاصام،

ارنلر تانيان بنيامين يارام.
اوياق گؤره‌ر مني من گؤرره‌م اونو،

ياتمارام بير لحظه، دائيم بيدارام.
نفَس منم، مني نفَسدن ايسته،

وئريب آلان ايله اول خريدارام.
ديل اولوب سؤيلرم آغيز ايچينده،

گيزلي دگيلم من كي آشيكارام.
گهي موسي، گهي عيسي روح‌الله،

قيرخلار مجليسينده هم علي يارام.
گهي نوحام، گهي خضرم، گهي يار،

گهي منصور كيمي من پاي دارام.
گهي يعقوب كيمي آغلارام زار ـ زار،

گهي ايوب كيمي هم صبير وارام.
نمرود ابراهيمي آتاندا نارا،

خليله گولزار اولان من او نارام.
گزرم اون سگگيز مين عالم أوسته،

وطنيم يارين كؤنلودور، قونارام.
قوشچوغلونون سؤزونو كوفر سانما،

جانلا بيرم، دون ايله صدهزارام.

بيلنلر بيلديلر من نه گتيرديم،

يوكوم گؤوهر، قابي تنده گتيرديم.
كيم اؤلدو دئييبن اول بي زوالي،

تانري اؤلو دگيل، زنده گتيرديم.
أوزونو گيزلتدين ائلدن، ياشيني،

ايزيني ايزله‌ييب جمده گتيرديم.
ارنلر تانريني جمده گؤروبلر،

سيزده ايسته‌سه‌نيز من ده گتيرديم.
بولبوله آچيلدي جومله گولوستان،

ايگله‌ييب بو گولو خنده گتيرديم.
أرن دئديگين گئرچك أرنلره،

پرده ـ پرده، دونداـ دوندا گتيرديم.
قوشچوغلو نفَسيندن آلين يارليق،

اؤزوم قولام جمه بنده گتيرديم.
- 74 -
مسلمانلار! مسلمانلار! من نه عجب مسلمانام!
خلاييقلار طعنه وورار، مگر يولومدا نؤقصانام!
كافير وار، ائرمني، جهود، بوتلارينا ائيلر سجود،

منيم ده سجده‌م حققه‌دير، اول سببدن مسلمانام.
تسبيحي أليمه آلسام، سجاده چيگنيمه سالسام،

أوز قويوب مسجيده وارسام،  دئيرلر اهل قرآنام.
شريعته وارد اولسام، قارينجا  يول ديلر مندن،

طريقته وارد اولسام، دئيرلر بس سؤلئيمانام،

شريعته وارد اولدوم، طريقتده يولي بولدوم.
حقيقت بحرينه دالديم نصيرِ آلِ عمرانام،

شريعتي، طريقتي، اوخوردوم فورقانلا بئله،

حقيقتي اوخويانين ديلينده اولان بورهانام.
ايلاهي بيرليك حققينه، گل اؤزون بيركرم أوسته،

بي‌دينلري دينه گتير،‌ من اؤزوم بنده فرمانام.
بو خرقه‌نين سايه‌سيندن عجايب مرد قلّاجام،

درويشين خرقه‌سي آلتدا مؤمنلر تكي پنهانام.
دئديلر قوشچو اوغلونو واجيبدير اودا يانديرماق،

سن اؤزون اهلِ قضاسان من اول قضايا قوربانام.

ابراهيمين ديدارينا حسرت ديدار اولموشام،

گؤرمگه نازك جمالين بنده خريدار اولموشام.
گؤرموشوم يارين ديدارين، ساغ و سولونا باخمارام،

يانيلتما گل پادشاهيم مني، اوميدوار اولموشام.
بوجاهانين حسرتيندن اوجاهان ايميش مقصودوم،

من محمد‌ين أوزونو گؤروب بااقرار اولموشام.
بو ايكي جاهاندا منم من بير يئميشين آيه‌سي،

اونودا تحقيق ائيله‌ييب صبر ايّوب وار اولموشام.
دليليم ده بو جمع اولوب، پير بينيامين منيم پيريم،

يئر ـ گؤي بونياد اولماميشدان من بيل داخي وار اولموشام.
قوشچو اوغلو او نه ديلدير؟ جمي كيمسيه سؤيلمه،

گيزلتدي اززل أرنلر، ايندي من آشكار اولموشام!

پرده‌لي گنج نهانام، كيمسه بيلمز ثنايتيم،

دئييب سؤيله‌ديگيم حقدير، حقدن اولدو عينايتيم.
حققي آشكارا گؤرموشم، من گؤردوگومو سؤيلرم،

ايكي جاهاندا بير اولسا، يئنه‌ده سيغماز آيتيم.
كيمين آخچاسين يئمه‌نم، كيمسه‌دن دونلوق  ديله‌مم،

هر سحر دوستا باخارام، بو دور قوت و غنايتيم.
منيم بو غريب باشيمين سئودالارا دوشدوگو چوخ،

ائشيدنلر داخي قالار، دئير اولسام حكايتيم،

بونياديني قويدو او اؤز قدرتي‌نين ألي ايله،

بقايِ جاويدان اولدو يئني باشدان بينايتيم،

ارنلري بير سؤز دئينده، قولاق اول سن ديل اولونجا،

كيم كي او خاموش گوش اولور، اونا يئتر كيفايتيم.
دئديلر قوشچو اوغلونا:«ائيلمه، دلبر ائيلمه،

ديل ـ ديله سؤيلر، قول ـ‌ قولا، شاها يئتر شيكايتيم»!

اززل قدرتيندن سلطان سحاقي،

گؤزلريم گؤرمزدير من سئچه بيلمم.
پيريم بينياميندير، رهبريم داوود،

بينيامين شرطيندن من كئچه بيلمم.
أرنلراكديگين بيچدي گؤتوردو،

من كي اكمه‌ميشم هئچ بيچه بيلمم.
ارنلر واريني يوكلتدي گئتدي،

مركبيم گلمه‌سه من كئچه بيلمم.
قوشچوغلونون خلعتي حقدن گلير،

خياطسيز ياخاني من آچا  بيلمم.

اززلدن عشق اودونا يانه گلديم،

شمعيوه يانماغا پروانه گلديم.
قاليبدير بير ياغچي ـ يالاغچي دونيا،

مني مأمور ائدييب ويرانه گلديم.
كيمسيه دئميشديم اوللام قوناغين،

اول سببدن بئله مستانه گلديم.
پير موسي ايله چون عهد ائيله‌ميشديم،

يانماغا اول شمع سوزانه گلديم.
بينيامين ايله چون شرط ائيله‌ميشديم،

شاره‌زورا بده ـ بستانه گلديم.
داوددا دئميشديم يولومو گؤزله،

انتظار چكيردي، بوستانه گلديم.
بو فاني دونيادا، اي قوشچو اوغلو!
بئش گونلوك عؤمر ايچون مهمانه گلديم.

حقدن بويوروق اولالي كان و مكان ايچينده‌يم،

يئنه اؤزومو تانيالي گنج پنهان ايچينده‌يم.
من اؤز باشيمي ساتميشام، بو عشقي ساتين آلميشام،

جانيمين تركين قيلميشام، جرگه انسان ايچينده‌يم.
ارنلره وعده وئردي:«هزاره دوندا گلره‌م»،

هزاره دوندا يئتميشم، ساعات و مان ايچينده‌يم.
هزاره دونون معناسين نه بيليسن بي خبر جاهيل،

عاغلي ايله فيكري ايرمز،  بئله شون ـ شان ايچينده‌يم.
يوخسوللار آشي سنده‌دير، ‌يارلار قوماشي سنده‌دير،

دورلو متاعلار ساتيرام، قولام، دوكان ايچينده‌يم.
كيمسه بيلمزنه دريايام، يئلدن يئله موج وورارام،

اؤزگه دريايا بنزه‌مز بئله عمّان ايچينده‌يم.
بشارتدير قوشچوغلونا، نه گؤرستدي بارچه‌سيني،

حقدن بويوروق اولالي، دادلي بيان ايچينده‌يم.

سحري صوبحدم من يارا وارديم،

دردلي بيرجان ايديم تيمارا وارديم.
أرنلر جمينه گيرديم، اوتوردوم،

اوندا مئيدان ايچينده دارا وارديم.
نئيليرم دونيادا مال ايله مولكو،

منيمكي ديداردير، ديدارا وارديم.
بيگانه قاندا  وارگئدم ائوينه،

منيمكي آشنادير اونلارا وارديم.
قوشچوغلو گوناهكار باشدان آياغا،

يئنه گتيريب جمه، يارا وارديم.

باغداد شه‌هرينه گيرديم، گؤوهر كاني يوكلتديم،

بير آدديم كوفروم بوراخديم، كُلّ ايماني يوكلتديم.
بو منليگيم، بو منليگيم، مني منزلده قويموشدور،

منليگيم بيردم بوراخديم، شير مرداني يوكلتديم.
ايسته‌ديگيم يولو سئچديم كيمسه بيلمز يارلا گئتديم ،

باغداد شه‌هرينه وارديم، مهدي يزداني يوكلتديم.
لوقمان حكيمي ده گؤردوم، ديله‌ديم اؤز تيماريمي،

دوزلتديگي دورلو اوغدان  صافي درماني يوكلتديم.
دئديلر قوشچو اوغلونا متاعين آلميشدير، گئدير،

گيزلتديم ظاهير گوزوندن، گنج پنهاني يوكلتديم.

حق صيفتي دريا ايميش، ها وارا ـ وارا سؤيلرم،

ايره بيلمم پايانينا، چندين هزاره سؤيلرم.
نه حدّيم وار حق كلامين اؤز باشيما من سؤيله‌يم،

بو اولولار كلاميدير، سيز اولولارا سؤيلرم.
حق يار آراسيندا سيردي، مخلوق اونو بيلمز ايدي،

تا كي حقدن بويروق اولدو، مخلوقِ يارا سؤيلرم.
حق جم ايچينده اؤزودور كُلِّ حقيقت سؤزودور،

من بو حقيقت سؤزونو يار بيدارا سؤيلرم.
من بو ديدارا عاشيقم، ايشيم بودور ليل و نهار،

بو ديدارين عشقينه دير يئتن دلدارا سؤيلرم.
منيم بو دردِ دليمي خبرسيز- بيلي‌سيز  بيلمز،

نياز ائديب درد دليم، اول نياز دارا سؤيلرم.
منزل ارنلر منزلي، خواجه‌م آييرماسين بيزي،

منيم ايشيم راهدارليقدير،  راهي راهدارا سؤيلرم.
هر كيمين بير آلتوتو وار، گيزلينده ساخلار، سؤيلمز،

پادشاه گنجي منده‌دير، عالم ـ آشكارا سويلرم،

دئديلر قوشچو اوغلونا:«سن گوناهين آشكار ائتدين!»
ايندي من اؤزگوناهيمي خاوندگارا سؤيلرم.

يارنلر! بوگئجه شاها اوغراديم،

حق يولونا، دوغرو راها اوغراديم!
نه ياتيبسان، حققين وصفين سؤيلرم،

گؤزوم آچديم روان ماها اوغراديم!
گؤتورولدو پرده، جمالين گؤردوم!
يعقوب يوسيفي تك، چاها اوغراديم!
دؤرد فيريشته‌دن ايسته‌ديم جمالين،

شاه كرميله درگاها اوغراديم.
ليل و نهار چكرم آه و زاري،

قوشچوغلويام بارگاها اوغراديم.

ياريمي سئوديگيم ايچون نه ايله شوكرانا وئريم،

نه‌ييمي پيش‌كئش ائيله‌ييم، باشيمي قوربانا وئريم.
سنسن بوجانيمين جاني، سني سئوديم اولدوم فاني،

سن گؤندرن دورلو خواني،  من جمه ‌شوكرانا وئريم.
نه ديل ايله سؤيله‌ييم، من نئجه صؤحبت ائيله‌ييم:
نه باب ايلن يالواريم، نه‌يلري سولطانا وئريم؟

من گؤوده‌يم، سنسن جانيم، من داملايام، سن عمانيم،

من قول اولوم، سن سولطانيم، داملاني عمانا وئريم.
قوشچوغلو! دورگل سن اول حق، اولمه گل‌ سن حقدن ايراق،

كُلّ وجودون وارليغين ذرّه‌جه درمانا وئريم.

بيرنئجه گز جهانبان اولدوم صنم،

گلديم گؤوده ايچره قان اولدوم صنم.
يئل ايديم، ياغمور اولدوم ياغديم يئره،

بير آووج تورپاقلا، جان اولدوم صنم!
آتا بئليندن آنانين بطنينه،

يئتيشديم بير داملا قان اولدوم صنم.
دور ايدي اويانديم، اوزانديم اؤزوم،

اؤز شهريمده دورلو كان اولدوم صنم.
آدمدير آتام، اودور پُشتوم منيم،

من حوّايا مهريبان اولدوم صنم.
اؤزوم موسا ايديم، وجودوم‌دا طور،

اوخويوبان خوش زبان اولدوم صنم.
اگر سن صدف سن، من لعل و مرجان،

سن صراف، من ده دوكان اولدوم صنم.
بير نئجه اسكي دونون گئيديم سنين،

بيرده گئييب نوجوان اولدوم صنم.
قوشچوغلو آديله چيخديم جاهانا،

گيزلنديم ايندي عيان اولدوم صنم.

ساخلارام گيزلين سيرريني آچيبان اغيارا دئمم،

من عاشيقِ اهل حقم بو خلقِ بسيارا دئمم.
آچمارام سؤزونو سنين سينانماميش  هريار ايله،

بو سؤزلرين معناسيني مردِ ناهوشيارا دئمم.
صؤحبتي اسروك اولانين هم اؤزوده اسروك اولور،

من بو سؤزون معناسيني هر بير بي اقرارا دئمم.
خلاييق ييغليدي گلدي، «حق سؤزونو آيدير» دئدي،

مدعي‌دن توبه آمان، زنهاردا اغيارا دئمم.
قوشچو اوغلو يئتدين بيلدين حقيقتين ميقداريني،

دوستومون دوستوندان اؤزگه داخي بير ديّارا دئمم.

من بير عاشيقِ شئيدايام، أليمه گوللر آليرام،

دوتوبان گول دامنيندن قارشي بولبوللر آليرام.
من بير عجايب اوغرويام، حققين يولوندا دوغرويام،

گيريب كؤنولدن كؤنوله نئچه كؤنوللر آليرام.
آيلار گليب ايللر اؤتوب، غافيلين عؤمروندن كئچر،

من بيردمين صؤحبتيله آي ايله ايللر آليرام.
درويشلري جيلاز  گؤروب هئچ كيمسنه بگنمه‌دي،

من بوجيلازليغيم ايله يئني خالاتلار  آليرام.
دئديلر قوشچو اوغلونا:«تعليميني كيمدن آلدين؟»
دئديم كي:«شاه ابراهيمدان بئله تعليملر آليرام.»

آخير گلميشم، ياالله اوّلم،

حئيوان نه بيلسين من نلربيللم؟

منيم سئوديگيمدير، اي يار!
عرشيله كورسي، لوح ايله قلم.
سيزداخي بودم خوش گؤرون ياران،

بو گوندن دانلايا هيهات عالم!
نئديم، نئيله‌ييم، كؤنلوم أليندن،

بير لحظه شادام، بيردم ملولم،

ابراهيم دئير:«زهر قتالام!»
دوستلارا شفا، دشمنه ژالم.
گيزلي خزنه‌لر منده دير ياران،

گؤوهر شاهيندير، منده دلالم.
گل اي قوشچوغلو دوت اونو، يار اول،

منيم خواجه‌ميندير جومله عالم.

گل اي ارنلر سروري، بير نئچه شان ايچينده‌سن،

بير كره گؤستر ديدارين بونجا جهان ايچينده‌سن.
بودور سؤيله‌ييرم سؤزون، كيمسنه‌لر گؤرمز أوزون،

بير قافيله گؤستر اؤزون، بو بيابان ايچينده‌سن.
ارنلر شؤونيله گلدي، حققي جمدن تحقيق قيلدي،

اوخويانلار آدين بيلدي، علم قرآن ايچينده‌سن.
ارنلر دير صاحيب نظر، منكر اولان يولدان آزار،

مئهرين توركيستاندا گزر، ظاهير گوران ايچينده‌سن.
خجيل قالميشدي يارنلر، بارچه سنه اوميدوار،

بير يئنيدن آنلاشيلار ايكي جاهان ايچينده‌سن.
قوشچو اوغلو بير قولوندور، بلي باغدا بولبولوندور،

سن أرنلر سروريسن، دادلي زبان ايچينده‌سن.

حقيقته داخيل اولان، گرگ كئچه اؤز سريندن،

كمر قورشايا خيدمته، آسلانا حققين دريندن.
حقيقتده لجباز اولماز، لجباز اولان پايين آلماز،

هر كيم دوروب جمه گلمز، دوشر حققين نظريندن.
بو جم، جمع راستاندير، پيرلر بوجمده مستاندير،

ملك‌لر يوردا پاسباندير، جارو چكر شهپريندن.
أرن اكديگين گتيره‌ر، اؤزونه خيدمت يئتيره‌ر،

هر كيم كي شرطي ايتيره‌ر قاوولار اونون دريندن.
قوشچو اوغلو گؤوهر گتير، اؤزون ديوانينا يئتير،

ياخينلاشيب وعده بيتير، قورخ بو واختين خطريندن.

يارنلر اسروك و ديوانه‌يم من،

شمعينه يانماغا پروانه‌يم من!
تانيمايان مني قاراداش بيلير،

تانيان بيلير كي دوردانه‌يم من.
گل، گل ! اي اوستاد بنّاي نقّاش،

آبادان قيلان گؤر ويرانه‌يم من.
زاهيد سالوس تك غماز دگيلم،

يار أليندن ايچيب مستانه‌يم من!
قوشچو اوغلو دئير:«عزيزيم ، اي يار!
سؤيله‌دن سنسن يار، يوخسا نه‌يم من؟»

دور اي غافيل نه ياتيبسان، يار بيدارا عشق اولسون،

ديني دينارا ساتمايان يارِ ديندارا عشق اولسون!
غافيل اولما سؤزون تاني، گؤزون آچ بير اؤزون تاني،

ايتيرمه شرط و اركاني، گلن اقرارا عشق اولسون!
يار اودور اولمايا ناشي، اولا ارنلر سيرداشي،

يار يولوندا وئره باشي، گئدن سردارا عشق اولسون!
مجنون تك ياشادا آغي، تا اولا لئيلا قوناغي،

مجليسين ايچينده ساقي گزن خومارا عشق اولسون.
أرن اودور اوياق اولسون، حق امرينه ساياق  اولسون،

خواجه‌م گلسين قوناق اولسون، مجليس يارا عشق اولسون.
كرم قيل صاحيبِ دولد‌ول، كؤنلومده چوخدور درد دل،

يئتيش فريادا درديم بيل، بير دل افگارا عشق اولسون.
كمينه كمترم مُضطر، گوناهين عقوبت ايستر،

كرم قيل، اي كرم گؤستر، قولوق، قوللارا عشق اولسون.
قوشچو اوغلويام اودلانديم، الف قدديندن اوسانديم،

ديدارين شؤوقونا يانديم، مه روخساره عشق اولسون.

منيم دوعام بودور يارا يارين كؤنلو اوياق اولسون.
ساغلاري سايري اولماسين، سايري‌لاري ‌ها ساق اولسون.
حق گلسين ديوان قورولسون، يارين مورادي وئريلسين،

منكرلر بنده وورولسون، ليل و نهار ووثاق  اولسون.
پادشاه گئيسين قيمزيني آشكار ائله‌سين اؤزوني،

اويسون منكرين گؤزوني نئچه‌لره ناساق اولسون.
كونلوزدن چيخاردين غمي، صدق ائيله‌يين دوتون دمي،

آرايش ائيليين جمي، حق پادشاه قوناق اولسون.
قوشچوغلونون حديثيدير ائشيدين جان قولاغيندان،

يازيليبدير كلام أوسته:«يار يارا ها داياق اولسون.»

اوميديم، غمخواريم ياردير ازلدن،

اوميديم درگاها واردير ازلدن.
الست گونونده بَلي دئينلرين،

سؤزو انكار يوخ، اقراردير ازلدن.
حقيقت اركاني اول كائناتدان،

مغربدن شرقه گولزاردير ازلدن.
حقيقت جاميندان شراب ايچنلر،

آييق يوخ، مست و خمّاردير ازلدن.
دردلي اولانا دة جمه سورونسون،

جميع درده جم تيماردير ازلدن.
بيرجه گؤوهر گلدي، اول كائناتدان،

نئچه صراف خريداردير ازلدن.
يارنلر قوشچوغلو گؤوهر كانيندان،

دوشوبدور بوگون بيرباردير ازلدن.

يوخدان وارا گلديك بيزيار أليندن،

شول آلاگؤزلري خمّار أليندن.
جمالين تفسيري نَصر مِنَ الله،

فَتحِ قَريب اولدو كردار أليندن.
مين بير آدين مخلوق آيتين ايستر،

هاوار سندن خاوندگار أليندن.
ابراهيم تك مني آتشه ياخدين،

گل رحم ائيله گيلن گولزار أليندن.
ايوب كيمي چكن جؤور و جفاني،

خلعته ايريشر ستّار أليندن.
قوشچو اوغلو پيرين قهرين نوش ائيله،

شوكر ائيله نه گلير جبّار أليندن.
- 96 -
گلين بشارت قيلاليم قوتلوق  زامان اولدو بوگون،

هر يئرده بير اهل حق‌وار، دلشادمان اولدو بوگون.
سيز خبرين وئرين بيزه، بيز موژده‌ني وئرك سيزه،

تانري آدم قاليبيندا بير نوجوان اولدو بوگون.
هر كيم حقيقته يئته، صلاحدير اهل هيمّته،

دؤوران دؤندو محمّده، صاحب زامان (عج) اولدو بوگون.
هر كيم حقيقته ايره، منكر اولان بس نه گؤره،

سياستي وئر تولكويه، نقديم تالان اولدو بوگون.
بال دوداغين شربتيني وئرمرم ايكي دونيايا،

اول جورعه‌ني نامرد ايچدي، كلّ زيان اولدو بوگون.
حق بورادا ظاهير اولدو، قوشچو اوغلو اونو بيلدي،

بئيشگينده اوشاقلارا اسرار عيان اولدو بوگون .

گؤزلريمه عشق گؤروندو اهل عورفان چيراغيندان،

عالمه شعشه سالدي اوچيراغين شافاغيندان.
علينين دولدولو واردير، قنبر كيمي قولو واردير،

هر كيمين موشكولو وادير، دورسون جمين آياغيندان.
يارنلردم بودمدورور، پيرلر بيريئرده جمدورور،

حق، سولطانِ عالمدورور، انتظارام فراغيندان.
أليزده كردار گتيرين، اؤزوزو جمه يئتيرين،

كرداريزي پخش ائيله‌يين، اوپيرلرين چاناغيندان.
دورلو قوماشلار آچيلميش، دورلو گؤوهرلر ساچيلميش،

قوشچوغلو جورعه‌سين  ايچميش، حقيقتين بولاغيندان.

گلين، گلين،‌ اي يارنلر، پيردلداري چاغيرين،

يارليق كمرين باغلايين، يار ياراني چاغيرين.
اوتورون حققين جمينده، اولون سؤزونده دمينده،

اولمايين كوفرون چمينده،  درده تيماري چاغيرين،

اوخويون دفترِ ديني، قلبيزدن چيخارين كيني،

توتون شرطي،  توتون شوني، داوود نازداري چاغيرين.
اوخويون يارليق عئلميني، آرايش ائدين جميني ،

پير موسي‌نين قلميني، خاتون رزباري چاغيرين.
يئرلي يئردن دورون خوشي، آختارمايين كم و بيشي،

حقيقتين جامي نوشي، مست و خمّاري چاغيرين.
اقرار وئرين، حققه ‌وارين، يار اولان يئمز موردارين،

باغلايين كمر ـ كردارين، يار يادگاري چاغيرين.
كمر باغلا، هيمّت بستي، يار يارا ائيلمز قصدي،

مصطفاي زبردستي، حق قّهاري چاغيرين.
قوشچو اوغلو حققي تاني، دردينه گلردرماني،

اودور موشكوللر آچاني، موشكول گوشاني چاغيرين.

گل، اي فقيه ! نه ايستيرسن منيم تكي بيچارادان،

سني سالوس، مني يكرنگ ياراديبدير اول يارادان.
منيم نه ايشيم وارسنين تسبيح  و سجاده‌ن ايله،

عئلمين آغين اوخوموشام، خبريم يوخدور قارادان.
سن «چاهار پاره» ني هاچان چالدين من «بلي» دئمه‌ديم؟

«چارپاره» ني أله آلسام، دؤنمزم «چهل پاره» دن.
باخ آدام اوغلو كيمدير كي من اوندان احتراز ائدم،

خوف و احتراز ائيلرم من او دوستِ يكبارادان.
قوشچو اوغلو سن گل حققين درينده يكسان اولگيلن،

باسسالاردا غمزانيه، آسسالاردا هزارادان.

گلين، گلين،‌ سيزيارنلر، يارليقدا كجباز اولمايين،

هرگيز دانيشمايين يالان، يالانچي غمّاز اولمايين.
يالانچي غمّاز اولانين حق درينده يوخدور پايي،

حققي فراموش ائيله‌ييب، گروه غمّاز اولمايين.
كج باغلانان يوكلر بيلين، هرگيز منزيلينه وارماز،

ميزاني ساز دوتون گلين، ميزانا ناساز اولمايين.
آديني اهلِ حق قويان، گرگ حق آدين ذكر ائسين،

بيابانلارا سس سالين، بيهوده آواز اولمايين.
قوشچو اوغلو حق جميدير، دور جمدن آل موراديني،

نياز اولوب جمه اقرار، جمده بي نياز اولمايين.

دور، اي غافيل! نه ياتيبسان، صباحِ صالحان اولدو،

عيان اولدو حقين نورو، شوكور ظولمت نهان اولدو.
منيم كؤنلوم هئچ آچيلماز فراق و فيرقت و غمدن،

شوكور گؤردوك حق جمالين كؤنول بي انتظار اولدو.
ساتارديم لعل ايلن گؤوهر، دلال عشقه توش اولدوم،

منيم كؤنلوم مصر و شام و عراق و اصفهان اولدو.
شكردن شيريندير بالله ياريمين گفتاري بيزه،

طوطي طلعتلي دلبريم عجب شيرين زبان اولدو.
دئديلر قوشچو اوغلونا:«بو گئجه هاندا اوغرادين؟»
دئدي:«دليل و دستگير منه شاه جهان اولدو.»

يارنلر اوغراديم شاها بو گئجه،

فلك أوزونده كي ماها بو گئجه.
مبارك جمالين گؤردوم شاد اولدوم،

سجده قيلديم او درگاها بو گئجه.
يئريديم دست به دست دوتدوم دامنين،

دئدي:«اوخوگيلن « طاها » بو گئجه.»
دئديم:«يا علي گل سن وئر موراديم.»
دئدي:«وئرره‌م مورادين‌ها بو گئجه.»
قوشچو اوغلو اوخور علي وصفيني،

اوغراييب گنجِ ناگاها بو گئجه.

اوّلدن آخره گلديم بومئيدانه، بومئيدانه،

باشيم توپ ائيله‌ديم، سالديم، بومئيدانه، بومئيدانه.
كيمسه‌لر بيلمز من كيمم، ازلدن گلميش حاكيمم،

بوراخديم كوفر ايله كيني بومئيدانه، بومئيدانه.
علمدارام، علمدارام، ها، بيلين ايوب ستّارم،

يار ايلن ازلدن يارام، بومئيدانه، بومئيدانه.
شربتين ايچميشم، قانمام، وصفين ائيلرم اوسانمام،

« بلي » ني دئميشم، دانمام، بومئيدانه، بومئيدانه.
گؤزوم آچديم، حققي گؤردوم، يارليق أوسته گليرگؤردوم،

قولام، ابد بقا يوردوم، بومئيدانه، بومئيدانه.
قوشچو اوغلو! دورشب اؤتدو، عرشين قوشودور، بان ائتدي،

يقين بيللم كي داش گؤتدو، بو مئيدانه، بومئيدانه.

گلين، گلين، اي يارنلر، قولاق آسين بو دستانه،

ايچين خواجه‌م شربتيندن اسوروك اولون مستانه.
ديلده سؤيلرم دستاني، گؤزلرم چشمِ مستاني،

گزر ايديم رومستاني، گذاريم دوشدي بُستانه.
گؤزومه گؤروندو بير أر، عالمي ائتدي منّور،

آلديم گؤوهر، ساتديم گؤوهر، ايريشديم معدن كانه.
«آب طاشار» دان ايچيلدي ، رحمتي يارا ساچيلدي،

هزاران گوللر آچيلدي، بولبول اولدوم گولوستانه،

قوشچوغلو اوخور نه سيني؟ اليفي، بئيي، ياسيني،

چكر بارگاه آرزوسونو، ارنلر يئتديلر شانه.

ارنلر بير نظر ائيلر بوبغداده،‌ بوبغداده،

پادشاهيم گذر ائيلر بوبغداده، بوبغداده.
ارنلر ائيله‌دي نظر، حق اؤزو دون با دون گزر،

بازرگانلار سالار بازار بوبغداده، بوبغداده.
حق طفل ايكن ديله گلدي بير نئچه‌لر سئيره گلدي،

جميع پيرلر بئله گلدي بوبغداده، بوبغداده.
حق اؤزو عمانا دالدي، پير بنيامين اونو بيلدي،

ابراهيم حؤكميلن گلدي بوبغداده، بوبغداده.
يارنلر گلير اوتورور، پيريندن قوّت گؤتورور،

دورلي متاعلار گتيرير بوبغداده،‌ بو بغداده.
عجب ساعت  بو ساعتدير، جميع دعوي‌كارلار ماتدير،

نئچه كيمسه‌لر حسرتدير بوبغداده، بوبغداده.
گبرين ديني زايل اولدو، بولبول گوله مايل اولدو،

قوشچو اوغلو قايل اولدو، بوبغداده، بوبغداده.

يارادان هاندادير كان مكاني؟

چاغيرارام گئجه ـ گوندوز من آني!
ياراتدي گوجوندن يگانه گؤوهر،

اؤزو اوندا ايدي بئله مئيداني.
نظرِ چشميله گؤوهره باخدي،

أريديسه اولدو توتدو جاهاني.
كؤپوگوندن كوشكلر تك سالدي داغلار،

توتونوندن ياراتدي آسيماني.
يئددي يئردن يئددي گؤيدن يوغوردو،

بيرآووج تورپاقدان دوزدو انساني.
يئددي يوز يئتميش ايل ياتدي گيل ايچره،

دؤرد يوز قيرخ دؤرد دامارا وئردي جاني.
سوراغچي اؤتر اولدو بيل قوشچوغلو،

سيكّه‌ي حقيقت اولدو رواني.

ازلدن سئوميشيك بيزده اوشاهي،

اونلارين ياريدير سيرر ايلاهي.
محمّد معراجا وارديغي گئجه،

ديلر ايدي گؤرسون اوّل پادشاهي.
يوخاري واريبان آصلاني گؤردو،

چيخارتدي أوزون گون، آلدي ياراهي.
آشاغي واريبان آواز ائشيتدي،

گؤردو كي سؤيلنر سيرر ايلاهي.
فقرا دئييبن آچيلدي قاپي،

گؤردون كي اگلنيب قيرخلارين شاهي.
قولدور قوشچو اوغلو ديواندان گلير،

سؤيله‌ديگي حقدير، جمدير گواهي.

أرنلر قوولونا شان گلدي، گلدي،

اوخوندو بارات دؤوران گلدي، گلدي.
زهي دؤولت، بشارت، من گدايا،

گداني گؤرمگه خان گلدي، گلدي.
موراديزي وئره‌ر خواجه‌م كريمدير،

بو مورده جيسمينه جان گلدي، گلدي!
منم يعقوب تك يوسيفدن آيري،

منه يوسيفِ كنعان گلدي، گلدي!
قاريشقا تك بئلين خيدمته باغلا،

اسوروك تك سولئيمان گلدي، گلدي!
قوشچو اوغلو جارلا طاليب ائشيتسين،

ترپندي ايران، توران گلدي، گلدي!

يارنلر اوخورام بيلين بو قرآنين آياتيني،

تانيانلار بيان ائيلر بو سيررين حقيقاتيني.
نور ايديم توپراغا آتدي، يئددي يوز يئتميش ايل باتدي،

أرنلر پرده‌يه دوتدو،‌ پادشاهين صيفاتيني.
گلدي اوغوندو  آغلادي، جيگرلريمي داغلاري،

ياريله بئلين باغلادي، كيمسه بيلمز نيّاتيني.
وعده يئتدي بير ساعته، صلاحدير اهل دوُولته،

دؤوران يئتدي محمّده، قوللار گئيسين خلعتيني.
دئيين كي بيل قوشچو اوغلو، حقيقتين عيان اولموش،

خواجه‌م گلدي كرم أوسته، وئردي يارين موراديني.

يارنلر جميسي مئيدانه گلدي،

جمدن روخصت آليب دوستانه گلدي.
غئيبانه دئدي اولارام قوناغين،

اول سببدن بيزه مهمانه گلدي.
لا ائوينده دئدي يولومو گؤزله،

چكدي ذوالفقارين بوستانه گلدي.
بينيامين بير قاوال قويوب خرمنده،

خرمن زامانيندا خرمانه گلدي.
قوشچو اوغلو ايچيب خواجه أليندن،

اسرييب منصور تك مئيدانه گلدي.

أوستوموزه يوروتدولر تهمت ايلن سياستي،

بيزدن اؤزگه عاشق اولسا قوپارداردي قيامتي.
يز او واحدي گؤرموشوك او دوندان دونا گزني،

حققين سينه‌ده بولوشو  چون قيلاريق عبادتي.
اگر اينام اهلي سينيز، سيز بيزه باور ائيله‌يين.
بيزده ازلدن وئرميشيك محمّده صلاوتي.
بيزه دگيب دولاشمايين، بيز او سولطان قوللارييق،

بيره دگيب دولاشانين تنز باغلانار بشارتي.
بيزه دگيب دولاشانلار، منزل باشا آپارمادي،

بؤيله تحقيق ائيله‌ميشيك اول صاحبِ كرامتي.
گر بيزدن سؤال ائده سيز، سؤاليزا جواب وئرريك،

بيزيم ايلن اولور ايسه او آللاهين عينايتي.
علي ايلن محمدين آراسيندا هچ نسنه يوخ.
اول حق ايله ابراهيمه كيم قويوبدور تفاوتي.
اگر توركي سؤيلر اولسام دوشر ارنلر بئينينه،

نئچون سيزه آجي گلير دادلي سؤزون حلاوتي،

منكر نه‌دير قوشچوغلونا دئيه مجوّت  سؤيلمه!
مگر دئيه بيلمرم من توركي ديلده مجو‌ّتي!

